
Rapport etter tilsyn ved Kvam herad, Notaneset reinseanlegg, 25. august 

2026  
Kontrollnummer: 2026.015.I.SFVL 

 

Denne rapporten gjeld tilhøve som vart funne på tilsyn 25. august 2026 ved Kvam herad, Notaneset 

reinseanlegg (organisasjonsnummer: 974 774 380). 

 

Rapporten har følgjande delar: 

• Del 1: Resultatet av tilsynet 

• Del 2: Statsforvaltaren si vurdering og grunngjeving  

• Del 3: Informasjon om tilsynet 

• Del 4: Annan informasjon 

 

Del 1: Resultatet av tilsynet 
Denne delen gir ei oversikt over resultatet av tilsynet og kva de må gjere innan gitte fristar.  

Nærare omtale er gitt i del 2. 

 

Statsforvaltaren fann avvik som de må rette snarast 

Statsforvaltaren fann følgjande avvik på tilsynet: 

• Avvik 1: Verksemda sin internkontroll har manglar 

• Avvik 2: Reinseanlegget oppnådde ikkje reinsekrav i utsleppsløyvet i 2025 

 

Avvik er manglande etterleving av krav, fastsette i eller med heimel i lov. 

 

Vi ser alvorleg på avvik 1. Dette er tilhøve heradet fekk avvik på også ved førre tilsyn.  

 

Kvam herad må rette opp avvika som er omtalte i denne rapporten så snart som råd. Vi ber om at de 

sender Statsforvaltaren ei skriftleg utgreiing som viser korleis avvika er retta, eventuelt ein 

forpliktande plan for retting og kva tiltak som er gjennomførte eller planlagde, innan 31. desember 

2026. Gjennomføring av tiltaka kan bli følgd opp med nytt tilsyn.  

Statsforvaltaren gav merknader 

Vi har følgjande merknader: 

• Merknad 1: Verksemda manglar detaljerte tiltaksplanar for tiltak på avløpsnettet 

 

Merknad er eit tilhøve som vi meiner det er naudsynt å peike på for å ivareta ytre miljø, men som 

ikkje er manglande etterleving av krav fastsette i eller med heimel i lov. 

 

De kan få tvangsmulkt om avvik ikkje vert retta 

Vi varslar at vi vil vedta tvangsmulkt for å sikre at avvik 1 i denne tilsynsrapporten blir retta.  

Tvangsmulkta vil påløpe dersom vi ikkje har motteke skriftleg dokumentasjon som viser korleis avvik 

1 er retta, eventuelt ein forpliktande plan for retting av avviket og kva tiltak som er gjennomførte 

eller planlagde, innan fristen 31. desember 2026.   

 

De må betale gebyr 

Hvam herad må betale eit gebyr på 53 800 kr for tilsynet.  

 

Vi ber om tilbakemelding på e-post 

Vi ber om at de sender all skriftleg tilbakemelding til sfvlpost@statsforvalteren.no og merkar e-

posten med 2019/7242. 

 

Del 2: Statsforvaltaren si vurdering og grunngjeving  

Avvik 1: Verksemda sin internkontroll har manglar  

Dette er eit avvik frå følgjande krav gitt i regelverket 

• Løyve etter forureiningslova for utslepp av kommunalt avløpsvatn og utslepp av overvatn frå 

avløpsanlegg i tettbygd område i Kvam herad, datert 3. juni 2016 

o 1.3 internkontroll 

o 2.1 generelle tilhøve 

• Internkontrollforskrifta § 5 andre ledd punkt 6 og 7 om risiko og rutinar 

 

Om krava 

Miljørisikovurderingar og handlingsplanar 

Heradet pliktar å ha oversikt over tilhøve knytte til avløpsanlegga og avløpsnett som kan føre 

til forureining, og skal kunne gjere greie for risikoforhold. I løyvet punkt 2.1 går det fram at det innan 

31. desember 2016 skal utarbeidast ei samla risiko- og sårbarheitsvurdering for avløpsanlegg og 

avløpsnett som løyvet gjelder for. Vurderinga skal leggje spesiell vekt på sårbare 

anleggskomponentar, område med moglege brukarkonfliktar og klimaeffektar som auka 

nedbørsintensitet og havnivåstiging.  

 

Risiko som overskride akseptkriterier skal følgjast opp i en forpliktande handlingsplan. 

Vurderingane må oppdaterast jamleg og ved vesentlege endringar. 

I samsvar med internkontrollforskrifta § 5 andre ledd punkt 6, skal det gjennomførast 

miljørisikoanalyse av verksemda. Analysen skal kartlegge fare og problem med omsyn til ytre miljø, 

og verksemda skal på bakgrunn av dette vurdere risiko. På bakgrunn av risikoanalysen skal det 

utarbeidast handlingsplanar og tiltak skal gjennomførast for å redusera risikotilhøva. 

Avviksrapportering 

Verksemda må ha rutinar for å oppdage, rette opp og førebyggje brot på lovkrav. Rutinane skal 

dokumenterast skriftleg. 

 

Observasjonar på tilsynet og vår vurdering 

Miljørisikovurdering og handlingsplan   

Leverandør av Notaneset reinseanlegg har i 2019 utarbeida ein ROS-analyse for det nye 

reinseanlegget. Hovudfokus i denne ROS-analysen er tryggleik, helse og arbeidsmiljø (SHA) ved 

arbeid i anlegget i anleggets bygge- og driftsfase. Konsekvensar for ytre miljø, driftsmessige forhold 

er til ein viss grad vurdert. 

 

Heradet har ikkje utarbeida ein skriftleg miljørisikovurdering, inkl. handlingsplan, for det samla 

avløpssystemet. Vurderinga skal innehalde reinseanlegget, leidningssystemet, pumpestasjonar og 

område med nødoverløp.  

 

Ved tilsynet viste Kvam herad til at det i samband med utarbeidinga av ny kommunedelplan for 

avløp og vassmiljø 2026-2033, vedteke av Kvam heradstyre 18. juni 2026, vart gjort ein gjennomgang 

av investeringstiltak på heradet sine avløpsanlegg. Samla kostnadar for tiltaka er oppgjeve i tabell 

under punkt 6.3 i kommunedelplan for avløp og vassmiljø, inkl. kostnadar for avløp fordelt utover 

per år i planperioden.  

 

Under tilsynet gjorde heradet greie for det kontinuerlege saneringsarbeidet som finn stad på ulike 

deler av avløpssystemet, som til ein viss grad må sjåast i lys av investeringstiltaka som går fram av 

kommunedelplanen for avløp. Heradet kunne ikkje vise til ein systematisk plan for sanering og 

fornying av leidningsnettet. Det gjekk ikkje fram korleis miljø og sikkerheit ligg til grunn for 

prioriteringane som vert gjort.   

 

Dette vart omtalt under førre tilsyn, i 2020, og vi ser alvorleg på at det framleis ikkje ligg føre ein 

samla risikovurdering og handlingsplan for avløpsanlegg og avløpsnettet.  

 

Statsforvaltaren tilrår at metodikk i Norsk Vann rapport 197/2013 « Avløpsanlegg – vurdering av 

risiko for ytra miljø» vert nytta ved oppdateringa av miljørisikovurderinga og tilhøyrande tiltaksplan. 

Avviksrapportering 

Heradet manglar skriftlege retningslinje for kva som er å rekne som eit avvik på ytre miljø.  

Det vert brukt to avviksrapporteringssystem, Compilo og Gemini. Compilo vert brukt til HMS-avvik 

for heile heradet, medan Gemini vert brukt til driftsavvik. Heradet kunne ikkje vise til ei felles 

forståing for kva som er å rekne som ei avvik på ytre miljø, som trygger at avvik vert tilstrekkeleg 

registrert og følgt opp.  

Avvik 2: Reinseanlegget oppnådde ikkje reinsekrav i utsleppsløyvet i 2025 

Dette er eit avvik frå følgjande krav gitt i regelverket 

• Løyve etter forureiningslova for utslepp av kommunalt avløpsvatn og utslepp av overvatn frå 

avløpsanlegg i tettbygd område i Kvam herad, datert 3. juni 2016, punkt 2.3 

 

Om krava 

Det biokjemiske oksygenforbruket (BOF5) i avløpsvatnet skal reduserast med minst 20 % av det som 

blir tilført reinseanlegget eller ikkje overstige 40 mg O2 /l ved utslepp. For tettstaden Øystese-

Nordheimsund skal det takast 24 døgnblandeprøver kvart år. Ved uttak av 24 prøvar skal minst 21 

prøver oppnå reinsekrava, jf. tabell 5 i løyvet.   

 

Observasjonar på tilsynet og vår vurdering 

I eigenkontrollrapporteringa for 2025 var 4 av 24 prøver utanfor reinsekrava for BOF5, og 

reinseanlegget oppnådde ikkje reinsekravet i utsleppsløyvet. I årsrapporteringa for 2025 peiker 

heradet på at det kan tyde på nedgåande reinsegrad på anlegget. Kvam herad har sjølv kommentert 

overskridinga i eigenkontrollrapporten. 

 

Under tilsynet gjekk det fram at heradet har satt i vert tiltak for å optimalisere reinseanlegget. Tiltak 

inneber mellom anna å kalibrere polymerinnblanding og eit auka fokus på tørrstoff. Dei fortel at dei 

så langt i 2026 ser betre resultat, og prosentreinsegrad så langt i år er innafor krava i løyvet.  

 

 

Merknad 1: Verksemda manglar detaljerte tiltaksplanar for tiltak på avløpsnettet 

Observasjonar på tilsynet og vår vurdering 

Kvam herad har fleire tiltak knytt til oppgradering og fornying av avløpsnettet i gjeldande hovudplan 

for avløp. Kommunen har ingen andre meir detaljerte oversikter over tilstand, tiltaksbehov og planar 

for tiltak utover dette. Etter at heradet har fått innhenta og systematisert grunnlagsdata om 

avløpsnettet sin tilstand og deretter vurdert miljørisiko for avløpsanlegga, bør behovet for meir 

detaljerte planar vurderast. Vi viser her til vilkår 2.1 om miljørisikovurdering og handlingsplanar, 

vilkår 2.2.2 om tiltaksplanar for overvatn og krav om tiltak for å redusere overløp og lekkasjar i punkt 

2.2.3 og 2.2.4 i løyvet. 

 

 

Varsel om tvangsmulkt for retting av avvik 

Vi varslar at vi vil vedta tvangsmulkt, jf. forureiningslova § 73, for å sikre tilbakemelding som viser 

korleis avvik 1 er retta, eventuelt ein forpliktande plan for retting og kva tiltak som er gjennomførte 

eller planlagde, innan 31. desember 2026.  

 

Dokumentasjon som viser korleis avvik 1 er retta vil vere ei miljørisikovurdering for heile 

avløpssystemet i dei tettbygd områda i Kvam herad (inkl. avløpsreinseanlegg, avløpsnett og 

pumpestasjonar).  

Tvangsmulkta vil påløpe dersom vi ikkje har motteke skriftleg dokumentasjon som viser korleis avvik 

1 er retta, eventuelt ein forpliktande plan for retting og kva tiltak som er gjennomførte eller 

planlagde, innan fristen 31. desember 2026.  

 

Ei eventuell tvangsmulkt vil vere på 100 000 kr. Storleiken på tvangsmulkta er sett ut frå ei vurdering 

av kor viktig det er å få retta avviket og kva det vil koste å gjennomføre tiltak.  

Statsforvaltaren si vurdering 

Vi ser alvorleg på at Kvam herad framleis ikkje har utarbeida ei miljørisikoanalyse for det totale 

avløpssystemet i Kvam herad tettbygde område. Dette på tross av at avviket vart peika på også ved 

førre tilsyn i 2020.  

 

Miljørisikovurderingar er viktige, sentrale dokument i ei verksemd si internkontroll. Miljørisiko-

vurderinga er eit svært viktig grunnlagsdokument for at heradet skal kunne arbeide systematisk og 

planmessig med avløpsanlegga. Vurderingane skal synleggjere kor i avløpssystemet risikoen for 

miljøet er størst, og kor det er størst behov for tiltak som betre rutinar, vedlikehald og 

oppgraderingar på heradet sine avløpsanlegg. Miljørisikovurderingar er slik også eit viktig grunnlags-

dokument for utarbeiding av overordna planar, tiltaksplanar og beredskap på avløpsområdet. 

De kan gi tilbakemelding på varselet 

De har høve til å komme med merknader til dette varselet. Eventuelle merknader må sendast til 

Statsforvaltaren innan to veker. 

 

Vedtak om gebyr 

Statsforvaltaren vedtar at Kvam herad må betale eit gebyr på 53 800 kr for tilsynet. Dette svarar til 

sats 1 for tilsyn av inntil en dags varigheit og er gitt på bakgrunn av ressursbruk. Vedtaket er gitt med 

heimel i forureiningsforskrifta § 39-7. 

 

De vil få tilsendt ein faktura frå Miljødirektoratet for innbetaling til statskassa.  

 

Statsforvaltaren er pålagt å ta gebyr for tilsyn på forureiningsområdet. Gebyret skal dekke kostnader 

med førebuing, gjennomføring og oppfølging av kontrollen. Vi viser til varsel om gebyr 12. august 

2026 og til forureiningsforskrifta kapittel 39 for ytterlegare informasjon om innkrevjing av gebyr til 

statskassa. 

De har rett til å klage 

De har rett til å klage på vedtaket. Retten til å klage er gitt i forvaltningslova kap. VI. Ein klage bør 

grunngjevast skriftleg og skal sendast til Statsforvaltaren seinast tre veker etter at de fekk dette 

brevet. Ein eventuell klage vil ikkje få oppsetjande verknad, og gebyret som er fastsett må betalast 

inn. Dersom klagen vert tatt til følgje, vil for mykje innbetalt beløp bli refundert.  

Del 3: Informasjon om tilsynet 

Gjennomføring av tilsynet 

Tilsynet er gjennomført for å kontrollere om gjeldande krav som er fastsette i eller med heimel i 

forureiningslova, vert haldne. Vår heimel for å føre tilsyn er forureiningslova § 48. Rapporten gir 

ingen fullstendig tilstandsvurdering av verksemda sitt miljøarbeid eller miljøstatus. 

 

Tilsynet er ein del av Statsforvaltaren sitt risikobaserte tilsyn. 

 

Frå Statsforvaltaren deltok: Kontaktperson hos verksemda: 

• Mari Katrine Berg-Arnesen 

• Sissel Storebø 

• Ingunn Kvernvold Myhre, observatør 

• Stein Rykkje, leiar prosjekt og VA i 

Kvam herad  

 

Anlegg  

Avløpsreinseanlegget på Notaneset, Kvam herad, vart kontrollert under tilsynet. 

 

Tema  

Følgjande tema vart kontrollerte: 

• utslepp til vatn  

• handtering av avfall 

• internkontroll, inkl. risikovurdering, 

rutinar og avviksbehandling 

 

Regelverk 

Tilsynet omfatta følgjande regelverk: 

• forureiningslova 

• løyve etter forureiningslova frå 

Statsforvaltaren 

• forureiningsforskrifta 

• avfallsforskrifta 

• internkontrollforskrifta 

 

Dokumentasjon  

Følgjande dokumentasjon vart lagt fram for å verifisere faktiske tilhøve:   

• Kvam herad Kommunedelplan avløp og 

vassmiljø 2026 - 2033 

• Database for leidningskart 

• Avvikssystemet til heradet 

  

 

Del 4: Annan informasjon  

De kan kommentere på rapporten 

De har høve til å kommentere på faktiske feil i denne rapporten. Eventuelle kommentarar må 

sendast til Statsforvaltaren innan to veker etter at rapporten er motteken.  

Rapporten er offentleg  

Denne rapporten vil vere offentleg tilgjengeleg via postjournalen til Statsforvaltaren i Vestland på 

www.einnsyn.no, i samsvar med offentleglova. 

 

Rapporten vil også vere tilgjengeleg på nettstaden Norske Utslipp, www.norskeutslipp.no. 

 

 

 

Med helsing 

 

Sissel Storebø Mari Katrine Berg-Arnesen 

spesialrådgjevar senioringeniør 

 

Dette dokumentet er elektronisk godkjent 

